25 MEI 2006

hEMELVAART – feesdiens

LITURGIESE VOORSTEL 

Fokusteks: 

Lukas 24:44-53 

Ander tekste: 
Psalm 47; Handelinge 1:1-11; Efesiërs 1:15-23 

Inleiding

Op Hemelvaart vier ons die opname van Christus in heerlikheid en mag in die teenwoordigheid van God die Vader. Dit is nog deel van Paastyd en daarom behoort die verband tussen die opstanding en die hemelvaart beklemtoon te word. Soos vir die res van die Paastyd is die liturgiese kleur vir hierdie fees wit. Indien enigsins moontlik behoort daar moeite gedoen te word om hierdie diens as ekumeniese geleentheid saam met ander kerke in dieselfde omgewing te vier.

Diensorde

GOD VERSAMEL ONS VOOR HOM

Aanvangslied

Lied 425 “Kyk die Heer het opgestaan”

Aanvangswoord

Psalm 47:7-9,10b

Seëngroet 

Aan almal in ……………….. (gemeente- of pleknaam) wat aan God behoort en in Christus Jesus glo:

Genade en vrede vir julle van God ons Vader en die Here Jesus Christus! (uit Ef 1:1-2).

Aankondiging van Christus se troonbestyging

Lees Efesiërs 1:15-23.

Aanbidding en lof

Lied 427 “Alle volke, loof die Koning!” 

Koninkrykslitanie

Voorganger:
In alle plekke van konflik …

Gemeente:
Laat u koninkryk kom.

Voorganger:
In die hart van elke geweldenaar …

Gemeente:
Laat u koninkryk kom.

Voorganger:
In die hart van elke soldaat …

Gemeente:
Laat u koninkryk kom.

Voorganger:
In die hart van elke politikus …

Gemeente:
Laat u koninkryk kom.

Voorganger:
In die hart van elke slagoffer van oorlog …

Gemeente:
Laat u koninkryk kom.

Voorganger:
In die hart van elkeen wat honger ly …

Gemeente:
Laat u koninkryk kom.

Voorganger:
In die hart van elke daklose …

Gemeente:
Laat u koninkryk kom.

Voorganger:
In die hart van elkeen wat wanhoop …

Gemeente:
Laat u koninkryk kom.

Voorganger:
In die hart van elkeen wat siek is …

Gemeente:
Laat u koninkryk kom.

Voorganger:
In die hart van elkeen wat gemolesteer is …

Gemeente:
Laat u koninkryk kom.

Voorganger:
In die hart van elkeen wat verslaaf is …

Gemeente:
Laat u koninkryk kom.

Voorganger:
In die hart van elkeen met skuld wat nie betaal kan word nie …

Gemeente:
Laat u koninkryk kom.

Voorganger:
In die hart van elkeen wat eensaam is ...

Gemeente:
Laat u koninkryk kom.

Voorganger:
In die hart van elkeen wat vrees ervaar…

Gemeente:
Laat u koninkryk kom.

Voorganger:
In die hart van elkeen wat depressief is …

Gemeente:
Laat u koninkryk kom.

Voorganger:
In die hart van die wêreld …

Gemeente:
Laat u koninkryk kom.  Amen

Sang

Lied 176 “Halleluja! U is Koning”

DIENS VAN DIE WOORD

Gebed om die opening van die Woord

Skriflesing uit Handelinge

Handelinge 1:1-11

Skriflesing uit die Psalms

Psalm 47

Skriflesing uit die Evangelie

Lukas 24:44-53

 Prediking

Geloofsbelydenis

Die Geloofsbelydenis van Nicea, of  Lied 259 “Ek glo in God die Vader”

Voorbidding

DIENS VAN DIE TAFEL

Nagmaalgebed

Voorganger:
Ons verheerlik U, Here God, Skepper van die hemel en die aarde.


U gee die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.


U gee die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Ons verheerlik U, nou en vir ewig!

Voorganger:
Mag die Here met julle wees!

Gemeente:
En ook met jou!

Voorganger:
Hef op julle hart.

Gemeente:
Ons hef dit op tot die Here.

Voorganger:
Kom ons bring dank aan die Here ons God.

Gemeente:
Dit is gepas dat ons dank en lof aan die Here bring.

Voorganger:
Here, ons God, dit kom U toe dat ons dank en eer aan U bring –


oral en altyd deur Jesus Christus ons Here.


Na sy opstanding uit die dood


het Hy aan sy dissipels verskyn


en is Hy terwyl hulle dit sien, in die hemel opgeneem,


om daar aan u regterhand te regeer as die Koning van die konings.


Daarom prys ons u Naam saam met die hemelwesens, 


saam met die profete en apostels,


saam met alles wat asem het.

Gemeente:
Heilig, heilig, heilig is die Here, die Almagtige.


Die hele aarde is vol van sy magtige teenwoordigheid.


Hosanna vir die Seun van Dawid!


Prys Hom wat in die Naam van die Here kom!


Hosanna in die hoogste hemel!

Voorganger:
Here God, Skepper van die hemel en die aarde,


U is heilig en u heerlikheid is sonder maat of perk.


Laat u lewegewende Gees oor hierdie maaltyd kom


sodat die brood en wyn vir ons die liggaam en bloed van Christus kan wees.




Want in die nag waarin Hy oorgelewer is, het Hy die brood geneem


en nadat Hy U daarvoor gedank het, het Hy dit gebreek en gesê:


“Dit is my liggaam; dit is vir julle. Gebruik dit tot my gedagtenis.”


Ná die maaltyd het Hy die beker geneem en gesê:


“Hierdie is die nuwe verbond in my bloed. Gebruik dit, elke keer as julle daaruit drink, tot my gedagtenis.”

Gemeente:
Ons verkondig u dood, Here Jesus!


Ons vier u opstanding uit die dood!


Ons wag op u koms in heerlikheid!

Voorganger:
Here ons God,


ons roep vandag die lewe van u Seun Jesus Christus in herinnering,


sy lyding en sy dood aan die kruis,


maar veral ook sy triomf oor die dood 


en sy koningsheerskappy by U in die hemel.


Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


’n lewende offer wat in Christus vir U aanneemlik is.


Deur Christus, saam met Christus, in Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.

Voorganger:
As volgelinge van die Here Jesus Christus bid ons nou saam:

Gemeente:
Die “Ons Vader”-gebed (kan ook in die vorm van Lied 266 of NSG 325 gesing word)

Vredesgroet

Die gemeentelede groet mekaar met ’n handdruk of omhelsing met die woorde: “Mag die vrede van die Here met jou wees.”

Instelling

Die instellingswoorde van die nagmaal, uitgespreek deur die voorganger, word gevolg deur die Agnus Dei (of Lied 379 “Jesus Christus, Lam van God” kan gesing word).

Voorganger:
Lam van God wat die sonde van die wêreld wegneem,

Gemeente:
wees ons genadig.

Voorganger:
Lam van God wat die sonde van die wêreld wegneem,

Gemeente:
ontferm U oor ons.

Voorganger:
Lam van God wat die sonde van die wêreld wegneem,

Gemeente:
Here, gee ons u vrede.

Uitdeling van die tekens en kommunie

Lofprysing

Lied 168 “Heilige Jesus”

Dankgebed

Offergawes

UITSENDING

Slotsang

Lied 175 “Majesteit”

Seën

Julle sal krag ontvang wanneer die Heilige Gees oor julle kom,

en julle sal getuies van die Here wees tot in die uithoeke van die wêreld (uit Hand 1:8).

Antwoord

Die gemeente sing “Amen” Lied 315.

PREEKSTUDIE – LUKAS 24:36-53

Teks

Lukas 24:36-49 fokus op die verskyning van Jesus aan die dissipels en sy finale opdrag en belofte aan hulle. In vers 36 sê Jesus vir die dissipels: “Vrede vir julle”. Lukas beeld in sy evangelie Jesus dikwels uit as die profeet wat vrede verkondig en beliggaam, byvoorbeeld die loflied van Sagaria (1:79), die engelelied aan die skaapwagters (2:14), Simeon se lofprysing in die tempel (2:29), die intog in Jerusalem (19:37). Dit is ook hoe Jesus die dissipels geleer het om die huishoudings op hulle sending te groet (10:5-6). Jesus se gebruik van die tradisionele groet in vers 36 het dus `n sterk geladenheid wat sekerlik met die dissipels se ervaring van ontnugtering, onsekerheid en vrese geresoneer het. 

Die dissipels het met Jesus se verskyning geweldig geskrik en bang geword. Hulle het gedink hulle sien `n gees. Een belangrike manuskrip gebruik hier die woord phantasma (spook) eerder as pneuma (gees). Die belangrike punt is dat die teks die realiteit van Jesus se liggaamlike teenwoordigheid wil beklemtoon. Daarom ook die vraag waarom hulle so verskrik is en in hulle hart twyfel. In vers 39 lees ons verder die gelaaide woorde: “Kyk na my hande en my voete: dit is tog ek self. Voel aan my en kyk. `n Gees het tog nie vleis en bene soos julle sien ek het nie.” Ignatius (tweede-eeuse biskop van Antiochië) vertaal die woorde van Jesus se liggaamlike teenwoordigheid met: “Kyk, ek is nie ‘n liggaamlose spook nie” (Brief aan die Smirneane 3:2;  vgl Craddock).  

Hoewel skrifverklaarders verskil of die oproep van Jesus om na sy hande en voete te kyk direk op die merktekens van die kruisiging dui, is dit wel duidelik dat die teks baie moeite doen om Jesus se liggaamlike teenwoordigheid te beklemtoon, asook die kontinuïteit tussen die opgestane Jesus en die voor-Pase-Jesus. Hierdie identifikasie is uitermate belangrik. Die gevaar is daar vir die kerk om `n verheerlikte (selfs ook vergeestelikte) Christus voor te hou wat los van die gekruisigde Jesus staan. Dit sal radikale implikasies hê vir die kerk en haar dissipelskap. Soos Craddock dit stel: “this will take on forms of spirituality that are without suffering for others, without a cross, without any engagement with issues of life in this world, all this while expressing devotion to a spiritual Christ”.  

Na hierdie fokus in die teks op die liggaamlike teenwoordigheid van die opgestane Here volg die wonderlike frase dat die dissipels van blydskap en verwondering nog nie kon glo nie (41). Die term thaumazo was ook deur Petrus gebruik in sy terugkeer van die leë graf (24:12) en dwarsdeur die evangelie word dit gebruik om die reaksie op Jesus se wonders te beskryf. Die verband tussen “ongeloof” en “vreugde” in vers 41 is enigmaties. Johnson wys daarop dat dit waarskynlik hier gaan oor ’n oorweldigende emosionele respons. Hy voeg by dit beklemtoon ook dat “feite” en “ervaring” op sigself ontoereikend vir geloof is. `n Interpreterende woord word ook benodig.

Die fokus op die liggaamlike teenwoordigheid van die opgestane Christus word verder versterk deur Jesus se versoek dat die dissipels vir hom iets moet gee om te eet. Die teks beklemtoon boonop dat Hy dit “voor hulle oë” geëet het (42). Hulle is ooggetuies van die liggaamlike opstanding van Jesus. Sommige skrifverklaarders wys op die ooreenkomste (en verskille) met Jesus se verskyning aan die dissipels en die sogenaamde engele-verskynings. Dit is dan ook interessant om Lukas 24 met sulke tekste te vergelyk. Daar is byvoorbeeld `n gedeelte uit die Ou-Testamentiese apokriewe geskrif Die boek van Tobias (of Tobit), wat vertel van `n wetsgetroue man met die naam Tobias wat goeie dade verrig het. Hy word egter deur verskillende rampe getref en verloor sy sig, maar het gelukkig vroeër `n bedrag geld by iemand gelaat. Hy stuur sy seun, ook Tobias, om die geld te gaan haal. Die engel Rafael, wat `n menslike gestalte aanneem, begelei Tobias op hierdie reis. In die twaalfde hoofstuk maak Rafael homself as een van die sewe heilige engele aan Tobias en sy pa bekend. Hulle reaksie: “En hulle was albei verstom en het op hulle aangesigte geval, want hulle was bevrees. Maar hy sê vir hulle: ‘Moenie bang wees nie; vrede vir julle! Loof God in ewigheid ... Gedurende die dae wat ek aan julle verskyn het, het ek nie geëet of gedrink nie, maar julle het ’n gesig gesien. Daarom betuig dank aan God, want ek moet heengaan na Hom wat my gestuur het, en julle moet alles wat gebeur het in ’n boekrol skryf.’ En toe hulle opstaan sien hulle hom nie meer nie. En hulle het die groot en wonderbare dade van die Here verkondig en vertel van hoe die engel van die Here aan hulle verskyn het.” Die ooreenkomste tussen tekste soos hierdie en Lukas 24 is duidelik. Die verskille is egter ook betekenisvol (bv dat die engel nie geëet of gedrink het nie, maar dat hulle `n gesig gesien het).

In vers 44 wys Jesus op die betekenis van die woorde wat Hy voor die opstanding tot hulle gespreek het. Vanaf vers 45 volg dan ‘n belangrike draaipunt na die boek Handelinge (die tweede deel van Lukas se werk). In Handelinge lees ons telkens van die verkondiging van bekering (Gr metanoia) en vergifnis van sondes (Gr aphesis ton hamartion) in sy (Jesus) se naam (Gr onomati autou) aan al die nasies (Gr panta ta ethne).

Vers 49 verwys na die stuur van die beloofde gawe. Die werkwoord vir stuur (Gr apostello – “Ek stuur”) herinner aan Jesus wat self `n gestuurde van God is, asook aan die (uit)stuur van sy volgelinge (vgl Luk 9-11).  

Vers 50 se verwysing na die opheffing van Jesus se hande en die uitspreek van die seën oor die dissipels is baie betekenisvol. Dit bied moontlikhede vir die ontsluiting van die preek, asook om die uitspreek van die seën aan die einde van die erediens `n oomblik van toesegging en toe-eiening te maak. Die frase “sy hande opgehef” (Gr epairon tas cheiras) herinner aan die LXX se vertaling van Eksodus 17:11 waar Moses die hande opgelig het om aan Israel die oorwinning in die stryd te gee (vgl Num 20:11; Ps 133:2). Hierdie kombinasie van hande ophef en seën word geassosieer met priesters (Simeon se optrede in Luk 2:34; Aäron se ophef van die hande om die volk te seën in Lev 9:22 en sy aansluiting by Moses om die volk te seën in Lev 9:23, Num 6.23). Terwyl Jesus die dissipels seën, het Hy van die dissipels weggegaan en is Hy in die hemel opgeneem (50). Die dissipels het in blydskap na Jerusalem gegaan en daar in die tempel gebly en God geprys. Die evangelie wat reeds in die eerste hoofstuk na die tempel verwys, eindig ook met die verwysing na die tempel. In hierdie laaste verse eindig ons teksgedeelte wat met skrik en bangheid begin het, in blydskap en lofprysing. Vrees, verbasing en twyfel maak plek vir aanbidding, vreugde en gehoorsaamheid (vgl Green).  Vreugde en aanbidding is moontlik omdat die “afwesigheid” van Jesus nie as `n verlating beskou word nie. Johnson sê: “the ‘withdrawal of Jesus is not so much an absence as a presence in a new and more powerful mode: when Jesus is not among them as another specific body, he is accessible to all as life-giving Spirit.”

Konteks

“This is the festival which confirms the grace of all the festivals together, without which the profitableness of every festival would have perished.” Hierdie gedagte van die kerkvader Augustinus oor Hemelvaartsfees (aangehaal deur Davies, ook Farrow) sal dalk by baie teoretiese inslag vind, maar tog is dit waarskynlik so dat die gedagte van Jesus se hemelvaart nie `n groot rol in meeste gelowiges en gemeentes se lewe speel nie. Dit is nie eens meer `n vakansiedag nie – Hemelvaartdag bring selfs nie meer, om moontlike verkeerde motiewe, blydskap nie. Hemelvaartdag voel dikwels na `n oorstapblokkie tussen Paasfees en Pinkster. Vir baie gelowiges het die gedagte dat Jesus in die lug na die hemel opgevaar het die karakter van `n intellektuele verleentheid. Dit suggereer immers iets van `n drieverdieping-wêreldbeeld met `n hemel daarbo (en duiwels en die dodes daaronder). In 1892 skryf T Keim: “The modern Christian consciousness is mature enough to dispense these sort of pictures, and, without seeing, to believe … The simplest understanding can in these days perceive that the Ascension miracle, with all its pretense and audacity, is merely a miracle of illusion, because those remained behind saw at most a few clouds such as we can now see today”  (aangehaal deur Walker).  

`n Mens sal kritiek kan lewer op die soort positivistiese wêreldbeskouing in hierdie aanhaling, maar tog is `n letterlike verstaan van die hemelvaart problematies. Dit is ver verwyder van ons moderne lewensgevoel en ervaringswêreld. Vliegtuie en ruimtevaartuie styg op, nie mense nie. Om die waarheid te sê, om op te vaar na die hemel is “a universal non-experience”. Tog funksioneer die taal van opstyg boontoe steeds in ons moderne taalwêreld. David Cunningham skryf in sy boek Reading is Believing hoe vandag gepraat word van “upward mobility”, “upper classes”, “the moral high ground”, “climbing the corporate ladder”. Dit staan teenoor frases soos “the lower classes”, “down in the dumps”, “dropping out”, “hitting rock bottom”. Daar is soortgelyke taal van uitstyg en afsak in Afrikaans. Die taal van bo en onder is steeds sterk, nie net in godsdienstige taal nie, maar ook in, onder andere, ons spreke oor moraliteit en besigheid.

Die skeptisisme oor die betekenis van die hemelvaart vandag moet sekerlik nie te gou van die tafel gevee word nie. Tog kan `n teologiese lees van die Skrifgetuienis (en die lees van hierdie tekste in die Christelike tradisie) wel wonderlike moontlikhede vir gelowiges en die kerk inhou. In die lig hiervan twee kort kantaantekeninge. Een betekenisvolle gedagte hang saam met Lukas se beklemtoning in sy evangelie van Jesus se liggaamlikheid. Dit is asof Lukas moeite doen om aan te toon dat Jesus `n liggaam het. Jesus sê vir die dissipels: “Kyk na my hande en my voete.” Hy versoek hulle om aan sy liggaam te voel. Daar word ook gevra: “Het julle vir my iets om te eet?” David Cunningham skryf oor hierdie fokus op liggaam en vlees: “(F)lesh is welcomed into heaven, taken up into the presence of God. God’s willingness to ‘become flesh and dwell among us’ is therefore not a temporary condition, not merely a short-term moment of unpleasantness that God must endure in order to set things right. On the contrary, by permanently taking on not only our intellectual and spiritual characteristics but also our fleshly existence, God redeems it and draws it up into the trinitarian communion of divine life.” 

Doug Farrow het `n belangrike en ingewikkelde resente boek oor die hemelvaart geskryf (Ascension and Ecclesia), en verwys in `n artikel (in `n boek oor die geloofsbelydenis van Nicea, Nicene Christianity) hoe mens nie oor die hemelvaart moet praat nie. Hy haal aan uit die Church Times (`n publikasie in Engeland wat leiding gee aan Sondagskoolpersoneel), waar geskryf word hoe om die hemelvaart aan kinders te verduidelik. Onder wat benodig word, word verwys na ’n glas water en ’n oplosbare tablet. Terwyl die tablet in die water gegooi word, word aan die klas gevra: “Hoe kan Jesus oral teenwoordig wees?” Daarna kan die volgende verduideliking aangebied word: “You cannot see the tablet now, but it is still present in the water. Jesus was going to heaven, but he will still be present in the world … take a sip.” Die probleem vir Farrow met hierdie verduideliking is hoe hierdie voorstelling die liggaamlike Jesus laat “oplos” na die hemelvaart. Dit weerspieël `n sekere vergeesteliking van die hemelvaart. Die hemelvaart was volgens hom juis in die vroeë kerk kontensieus (veral van die 2de tot 6de eeu) oor hierdie soort spiritualisering van die hemelvaart – eerstens onder die gnostici en later onder die volgelinge van Origenes (3de-eeuse kerkvader wat gepraat het van `n “ascension of the mind”).

Hierdie herinnering aan die liggaamlike opstanding en hemelvaart van Jesus (teenoor `n vergeesteliking daarvan) kan gelowiges en gemeentes help om waaksaam te wees teen `n oordrewe spiritualisering van die geloof. Hiervolgens gaan dit oor die sogenaamde “geestelike” lewe wat maklik losstaan van die lewe self. Geloof word esoteries. `n Vergeestelike verstaan van Christus en die Christelike lewe lei maklik tot `n ontvlugtingspiritualiteit wat later in `n goedkoop sentimentaliteit ontaard. Dit gebeur veral maklik as die kerk haar Joodse wortels vergeet. Dalk is dit goed om gedurig die woorde van Dietrich Bonhoeffer in herinnering te roep as hy tydens die Tweede Wêreldoorlog uit die tronk skryf:  “My thoughts and feelings seems to be getting more and more like those of the Old Testament … it is only when one loves life and the earth so much that without them everything seems to be over than one may believe in the resurrection and the new world” (5 Des 1943).

Daar is ook `n tweede belangrike teologiese aksent wat ons kan ontgin. Ek dink dit raak die hart van die betekenis van die hemelvaart. Dit het te make met die spanning tussen Christus se “nie meer hier wees nie” en sy vreemde teenwoordigheid. Een voor die hand liggende rol van die hemelvaart is om duidelik te maak dat Jesus nie meer “hier” is nie. Jesus berei die dissipels self hierop voor. Bekend is die Vierde Evangelie se fokus op die weggaan van Jesus en die koms van die Gees (Joh 14-16). Ook in Lukas word die lesers ”voorberei”: “Toe die tyd nader kom dat Jesus in die hemel opgeneem sou word, het Hy vasbeslote die reis na Jerusalem begin” (9:51; ook Jesus se woorde aan Maria Magdalena in Johannes 20:17: “Moet my nie vashou nie, want Ek het nog nie na die vader toe opgevaar nie”).  Handelinge 1 vertel dat Jesus in `n wolk weggevaar is en dat hulle Hom nie meer kon sien nie. Daar is dus sprake van verberging, van nie sien nie. Hierdie fokus in Handelinge moet waarskynlik binne die konteks van die Naherwartung (nabyheidsverwagting van Christus se koms) verstaan word. In plaas van `n verlammende en werklose wag vra Lukas aandag vir die missie van die kerk. Paasfees (ook hemelvaart) word reg verstaan as jy nie na die hemel bly staar nie, maar deelneem aan die lewe-bemiddelende missie van die kerk in die krag van die Gees. Hierdie aksente is ook in Lukas 24 aanwesig.

Vandag hoor mens dikwels die vraag: “What would Jesus do?” Agter die vraag kan die idee wees dat ons vandag presies en duidelik kan weet wat die aardse Jesus in spesifieke omstandighede sou gedoen het. Ons moet egter waak teen onkritiese vergelykings tussen wat die aardse Jesus gedoen het en wat ons vandag moet doen. Die kompleksiteit en dringendheid van die hermeneutiese proses in die verband moet ernstig geneem word. Ons moet wel daarop let dat die “afwesigheid” of “vertrek” van Jesus in `n verhaal van teenwoordigheid opgeneem is. Die wolk in Handelinge 1 is hier betekenisvol. Dit is nie net simbool van verhulling nie, maar ook van teenwoordigheid (vgl die wolk tydens die uittog). Hemelvaart word verbind aan die wag en ontvangs van die gawe van die Gees. En daar kom `n nuwe intimiteit. Karl Rahner in sy boek The Eternal Year: “The Ascension does not only have the connotation of departure and distance. On the contrary, it is the festival of the nearness of God.”

Dat Jesus opgevaar het, beteken nie dat HY weggevaar het nie. Jesus se vertrek bring `n nuwe vreemdsoortige en selfs dieper intimiteit. Maar dit beteken nie die einde van die kerk as gemeenskap wat wag nie. Hemelvaart staan ook nie los van die verwagting van die parousia nie, van die weerkoms “van waar Hy sal kom om te oordeel die wat lewe en die wat reeds gesterf het”. Dit wys heen na `n kerk wat vashou aan `n God wat naby is, maar nie hierdie God probeer gryp of vasvang in formulerings, morele beginsels of godsdienstige skemas nie. Dit is deel van die kerk se roeping om te wag op God se tyd sodat daar nie in `n gelooflose, hooplose en liefdelose fanatieke aktivisme verval word nie. Hierdie wag is egter nie verlammend nie, maar gaan gepaard met `n waarborg wat geesvervulde handeling en uitsending moontlik maak. Hemelvaart dui nie bloot op einde nie, maar ook, en veral, op nuwe begin. Soos Graham Ward sit stel: “The logic of the Ascension is the logic of birthing, not dying.”

Preekvoorstel

Dalk onthou van u die rolprent ET van Stephen Spielberg, wat oud en jonk se hartsnare geraak het. ET staan vir “the extra terrestial”. In die rolprent maak ET vriende met Elliot, ’n tienjarige seuntjie. Daar ontwikkel ’n nou band tussen hulle – soveel so dat wat met die een gebeur, ook deur die ander aangevoel word. Elliot, wie se vader hulle onlangs verlaat het, probeer ET “hou”. Maar hy ontvang teenkanting van die pragmatisme van volwassenes en staatswetenskaplikes, asook die besoedeling in Kalifornië. ET se gesondheid gaan agteruit en hy sterf uiteindelik op `n steriele operasietafel. ET het egter vroeër probeer om huis toe te bel, vandaar ET “phone home”, en skynbaar het van die boodskappe deurgekom. As gevolg van `n aantal sake, onder andere Elliot se toewyding, word ET weer lewend, `n gebeurtenis wat aangedui word deur die rooi gloed van ET se hart. Dit is egter duidelik dat ET moet teruggaan. En hierdie feit  bring diep emosies vir Elliot. Hy het gehoop hy kan ET “hou”.

Hierdie rolprent beeld iets uit van `n ervaring van verlies omdat iemand moet weggaan. Daar is intense emosies. Weggaan gaan inderdaad dikwels met pynlike emosies gepaard, veral as die persoon wat vertrek, iemand is met wie jy `n besondere verhouding het. Dit bring nie net `n ervaring van verlies nie, maar dikwels ook `n ervaring van onsekerheid. Wanneer `n vriend byvoorbeeld wegtrek, kan jy wonder: Gaan ek die persoon weer sien? Gaan dinge nog dieselfde wees tussen ons as ons mekaar weer sien? Gaan ek weer so `n vriend vind? Of as iemand by die werk weggaan, kan vrae ontstaan soos: Gaan die kultuur dieselfde bly? Gaan ons nog so effektief wees? Met die vertrek van iemand naby ons bevind ons ons in `n oorgangsfase wat nuwe uitdagings bied. Dit stel ook nuwe eise. En dit gaan gepaard met diep emosies. Daarom is intense emosies ter sprake wanneer mense mekaar groet as hulle mekaar vir lang tye nie weer gaan sien nie of dink hulle mekaar nooit weer gaan sien nie. In elke afskeid is iets van die dood teenwoordig.  

Die Bybel beskryf op `n paar plekke van sulke emosies wat met afskeid en oorgange saamhang, en hoe afskeid bangheid en onsekerheid bring. Dink aan die dood van Moses. Josua bevind hom in `n nuwe situasie en wonder of hy die mas gaan opkom. Telkens kom die woorde van die Here egter tot hom: “Moenie bang wees nie. Ek is by jou.” Daar is dus die belofte van die voortsetting van die Here se teenwoordigheid in die nuwe fase.  Dink aan die profeet Elisa wat by Elia moet oorneem. 2 Konings 2 vertel van `n merkwaardige oorgang. Toe die tyd gekom het dat die Here vir Elia in `n stormwind in die hemel sou opneem, het Elia vir Elisa gesê hy moet agterbly en nie saam met hom na Bet-el gaan nie. Elisa wil egter nie alleen agterbly nie en gaan saam. Die profete in Bet-el vra vir Elisa of hy weet die Here gaan hulle leermeester van hulle af wegvat. Elisa sê hy weet, maar dat hy nie daaroor wil praat nie. Dié frase word telkens herhaal. Dan lees ons van die gebeurtenis by die Jordaan. Elia vat sy (profetiese) mantel en slaan daarmee op die water en dit verdeel. “Wat kan ek vir jou doen?” vra Elia dan vir Elisa. Hierop antwoord Elisa: “Mag daar `n dubbele deel van u Gees op my kom.” Elia is toe met `n vuurwa en stormwind die hemel in. Elisa slaan ook met die mantel op die water en dit verdeel. Die ander profete sê: “Die Gees van die Here rus nou op Elia.” Wat hier opval, is die verband tussen “hemelvaart” en die oorgee van die profetiese gees. Iets van Elia bly voortleef na die weggaan van Elia.  

Dink ook aan die oorgangsituasie waarvan Lukas 24 vertel. Die dissipels het met Christus saamgeloop en hulle hoop op Hom geplaas. Na die kruisiging is hulle ontnugter. Te midde van die gerugte van die opstanding is hulle bang en onseker. Met sy verskyning aan hulle stel Jesus hulle egter gerus. “Moenie bang wees nie. Vrede vir julle.” Hierin word iets van die styl waarmee Jesus met mense se menslikheid omgaan sigbaar. Die teks maak egter duidelik dat Jesus weggaan. Dit bring drie moontlike versoekings vir die kerk. Die eerste is dat die kerk kan vergeet dat die aardse Jesus nie by ons op dieselfde manier as by die eerste dissipels teenwoordig is nie. Daarom het ons mekaar nodig om die Woord te lees en deur die Gees die betekenis daarvan vir ons lewe te onderskei. Daar is nie `n kort pad om interpretasie en worsteling heen nie. Ons moet nie te gou Jesus se “afwesigheid” by ons vergeet nie.

Naas die feit dat ons kan meen ons kan die aardse Jesus “vashou”, is die tweede versoeking dat ons na Jesus se weggaan die geloofslewe kan vergeestelik. Christus is immers in die hemel en daarom raak die aarde en hierdie lewe minder belangrik. In ons teks val die fokus op die liggaam op. Lukas doen groot moeite om die liggaamlikheid van die opgestane Heer te beklemtoon. `n Teologiese verstaan van die (liggaamlike) hemelvaart van Christus kan ons help om die aarde en ons liggame trou te bly, en weerstand te bied teen `n valse vergeesteliking in ons verstaan van Jesus en die Christelike lewe. Daar is sekerlik nie net kontinuïteit nie, maar ook diskontinuïteit tussen die liggaam of vlees van die aardse Jesus en die opgevaarde Jesus (soos ook tussen die pre-Pase Jesus en die opgestane Jesus). Nogtans kan ons sê:  Vlees is vir God belangrik, soveel so dat dit in die hemel opgeneem word. Van Ruler skryf: “Ons vlees is, Christelik gesproke, in die hemel. Hemelvaart is die einde van alle wysgerige abstraksie: die ewigheid is onherroeplik gevul, en gevul met ons tyd … Op die Hemelvaartsdag word ons nie soseer hemels nie, maar eerder kosmies ingestel.” Dit dien, onder andere, as motivering om ook op aarde liggame te eer, onder andere geskende liggame, liggame wat siek is met vigs en ander siektes, liggame wat onteer en gemartel word. In die Apostoliese geloofsbelydenis word hierdie aksent op liggaamlikheid bevestig wanneer die geloof in die opstanding van die vlees (en nie in die onsterflikheid van die siel nie) bely word. Die Christelike geloof het dus ook alles met konkrete liggame en met hierdie lewe te make.

Daar is `n derde versoeking vir die kerk na Jesus se hemelvaart. Dit is om toe te laat dat die aardse Jesus se “afwesigheid” die kerk verlam. Ons kan na die hemel bly staar of in die verlede leef. Of ons kan in `n verwagtinglose aktivisme verval. Daarom moet ons raaksien: Die opvaar van Jesus is nie `n wegvaar nie. Iets bly. Wat bly, is die belofte van die Gees van die opgestane Christus. Ons kan vra: Is Christus weg? Het God ons verlaat? Nee, hemelvaart bevestig te midde van die moontlikheid van `n valse en goedkoop gryp van God se teenwoordigheid ook `n ander moontlikheid. Dit is die moontlikheid van `n dieper intimiteit – `n intimiteit wat moontlik raak deur `n God wie se hart nie `n kliphart is nie, maar `n hart van vlees, `n hart van liefde. Daarom is Christus se weggaan ingebed in `n verhaal van `n nouer nabyheid en `n voortdurende teenwoordigheid.

Daar is in die begin verwys na die rolprent ET en na die feit dat ET moes weggaan. Voor ET se vertrek gee hy egter finale omhelsings en drukkies vir almal. Wanneer hy by Elliot kom, is daar `n gelade atmosfeer. Hy plaas op sy voorkop dieselfde gloeiende vinger waardeur daar vroeër heling gekom het. Met die meesterlike musiek van John Williams wat tot `n klimaks opbou, verklaar ET. “I’ll be right here.” Die hemelse besoeker raak die seuntjie aan met sy vinger (dit herroep Michaelangelo se “Skepping van Adam” met die uitreikende vinger van God). Die suggestie is dat wat ET oordra nie maar net iets is wat in Elliot se herinnering sal bly  nie, maar iets van homself. Weggaan en afstand word in nabyheid en intimiteit getransformeer (vgl Bryan Stone se bespreking van die rolprent in sy boek Faith and Film).

Teen die einde van Lukas 24 lees ons dat Jesus die dissipels seën. Dit is `n betekenisvolle en gelade handeling. Matthias Grünewald, die 16de-eeuse skilder, het as deel van sy Isenheim-altaarstuk naas sy bekende toneel van die kruisiging ook `n toneel van die herrysenis. Dit beeld uit hoe die opgestane Heer in die kosmiese donker invaar (met die veelkleurige son agter Hom). Wat opval, is die merktekens van die kruisiging op sy hande. Dit herinner dat die Een wat opvaar dieselfde Een as die Gekruisigde is. Kruis en opstanding, gebrokenheid en heerlikheid, gaan saam. Wat ook opval, is die seënende gebaar van die gekruisigde hande van die opvarende Heer. Hierin klop iets van die diep betekenis van die hemelvaart. Die Christus wat opgevaar het, is nie weg nie, maar deur sy Gees seënend teenwoordig. Dit herinner dat die gemeenskap wat die hemelvaart vier (soos die eerste groep dissipels), `n gemeenskap is wat  iets, en veral Iemand, ontvang. Dáárom is die praat oor en vier van Hemelvaart ten diepste `n saak van verwagtingsvolle vreugde.

